
 
 

8. januaari 2026 

 

Inatsisartut Suleriaasianni § 37, imm. 1 naapertorlugu tulliuttumi apeqqutit Naalakkersuisunut 

saqqummiuppakka. 

 

Naalakkersuisunut apeqqutit:  

 

1. Juumuut, sulisullu allat naartusunik qanimut sullissisut ilanngullugit peqqinnissaqarfimmi 

sulisutigut, suliatigullu isumalluutinik massakkut atuineq Naalakkersuisut qanoq nalilerpaat? 

 

2. Ilaqutariinnut ilitsersuinerup, tarnikkut katsorsaanerup, ajoqusernermit kingunerlutitsinermut 

katsorsaanerup aamma naalungiarsunnik katsorsaanerup iluini peqqinnissaqarfimmi sulisunik 

ilinniaqqissimasunik atuineq Naalakkersuisut qanoq annertusarniarpaat? 

 

3. Peqqinnissaqarfimmi sulisut ilinniaqqinnermi kingorna kommunip, isumaginninnerup imaluunniit 

allarluinnaap iluani suliniarlutik peqqinnissaqarfimmit soraartartut pigiinnarumallugit 

Naalakkersuisut qanoq isumaliuteqarpat? 

 

4. Naartusut, angajoqqaanngortussallu immikkoortortat, immikkoortortaqarfiillu assigiinngitsut 

akornanni innersuunneqaqattaaratik peqqinnissaqarfimmi ataqatigiinnerusumik, 

qaninnerusumillu tapersersorneqarsinnaanissaat Naalakkersuisut qanoq qulakkeerniarpaat? 

 

5. Pingaartumik kommunimit neqeroorutit utaqqinarsinnaatillugit naartusunut misigissutsikkut, 

eqqarsartaatsikkullu inooqataanikkut peqqinnissaqarfimmi siusissumik tapersersuinerup 

annertusarneqarnissaanut Naalakkersuisut suut periarfissaasoraat? 

 

6. Peqqinnissaqarfimmi sulisut ilinniaqqinnissaannut aningaasaliinerit, peqqinnissaqarfimmi 

ulluinnarni sulinermi piginnaasat aamma iluaqutigineqarnissaat Naalakkersuisut qanoq 

qulakkeerniarpaat? 

 

7. Sammisamut soqutiginartunik allanik Naalakkersuisut paasissutissiisinnaappat? 

(Inatsisartunut ilaasortaq Pipaluk Olsen, Demokraatit) 

 

Tunngavilersuut 

Eqqarsartaatsimikkut inooqataanermikkullu assigiinngitsunik ajornartorsiuteqartunut tapersersuinerup, 

ajoqusernermit kingunerlutitsinermut katsorsaanerup, ilaqutariinnullu atassuteqaatit iluini immikkut 

ukkataqarlutik sulisut ilinniaqqissimasut ilanngullugit peqqinnissaqarfimmi sulisutigut, suliatigullu 

isumalluuteqarluarpoq.  

 



 
 

Piginnaasat taakkua pingaartumik naartusunik, angajoqqaanngortussanillu sullissinermi timikkut, 

misigissutsikkullu allanngornerit qanimut, piukkunnaatilimmillu tapersersorneqarnissamik 

pisariaqalersitsinerini pingaaruteqarput. 

 

Arnaq naartuleraangami qanga misigisimasai, misigissutsikkullu artorsaatigisimasai qaffakaasinnaasarput. 

Taamatut pisoqartillugu siusissumik, toqqissisimasumik, suliamullu pikkorissumit tapersersorneqarnissaq 

aalajangiisuusarpoq. Sivisuumik utaqqinerit imaluunniit assigiinngitsunut innersuunneqartarnerit 

toqqissisimannginnermik pilersitsillunilu artorsaammut ajornerulersitsisinnaapput, tamannalu 

peqqinnissaqarfimmi ataqatigiinnerusumik suliniutinik pisariaqartitsinermik ersersitsilluni. 

 

Ilutigisaanik peqqissaanermik sulisut naleqquttumik ilinniaqqissimasut piginnaasaat ulluinnarni sulinermi 

killilimmik atorneqartarmata, peqqinnissaqarfik qimattaraat takuneqartarpoq. Isumalluutit taakkua qanoq 

pigiinnarneqarsinnaanersut, sulisunullu aamma innuttaasunut iluaqutissanngorlugit siunnerfeqarnerusumik 

qanoq atorneqarsinnaanersut apeqquteqalersitsivoq. 

 

Ilinniaqqinnerit annertuumik aningaasaliiffiusarput. Tamanna pillugu piginnaasat ineriartortinneqartut 

peqqinnissaqarfimmi pilersaarusiukkamik, ataqatigiissillugulu aaqqissuussinermut atorneqarnissaat aamma 

pingaaruteqarpoq. Piginnaasanik piusunik atorluaaneruneq toqqissisimanerusumik naartunissamut, 

suliniuteqarnermi ataqatigiissaarinerunissamut, peqqinnissaqarfimmilu isumalluutit tamarmiusut 

atorluarnerullugit atorneqarnissaannut tapertaasinnaavoq. 

 

Apeqquteqaatinnut akissutit piffissaliussap ullut suliffiusut qulit iluini tigunissaat qilanaaraara. 


